
Mediasiyanın mübahisələrin alternativ həlli yolu olaraq mübahisə tərəfləri,        

ədliyyə sistemi və  bütövlükdə cəmiyyət üçün faydaları. 

 

Müasir dövrdə elm və texnologiyanın inkişafı və qloballaşmanın təsiri ilə insanlar           

arasında qarşılıqlı münasibətlər qəlizləşir və yaranan mübahisələr də çoxalır və          

mürəkkəbləşir. Dövlət mübahisələrin həllindəki vəzifə və öhdəliklərindən əlini çəkməklə         

tərəfləri öz hüquqları üçün dövlət müdaxiləsi olmadan mübahisələrin alternativ həlli yolları           

vasitəsilə aralarındakı mübahisələrə həll tapmağa sövq edir.​1 Hüquqda mübahisələrin         

məhkəmədən kənar həll yollarından biri də mediasiyadır. Mediasiya insanlar arasında          

qarşılıqlı ictimai münasibətlər zamanı yaranan mübahisələrin alternativ həlli yollarından         

biridir. Ümumiyyətlə mübahisələrin alternativ həlli yolunun əsas olaraq 3 növü vardır. Bura            

daxildir; müzakirə “negotiation”, vasitəçilik “mediation” və arbitraj “arbitration”.​2 Bizim         

müzakirə predmetimiz olan mediasi prosesində vasitəçi - hüquqda mediator adlanır -           

tərəflərin bir-birinə arqumentlərini, təkliflərini ötürməsində vasitəçilik edir, mübahisə ilə         

bağlı tərəflərə hüquqi və ya texniki məlumatlar verir, “negotation”dan fərqli olaraq           

mübahisəni araşdırıb özü tərəflərə təkliflər ünvanlayır, “arbitration”dan fərqli olaraq sonda          

tərəflərin özünün müstəqil surətdə mübahisə ilə bağlı qərar qəbul etməsinə şərait yaradır. 

Mediasiya mübahisə tərəflərinə bir çox üstünlüklər təmin edir. Bunlardan biri bu           

prosesin daha az məsrəfli olmasıdır. Məhkəməyə müraciət etmək bir çox hallarda böyük            

məsrəflərə səbəb olur. Məsələn məhkəməyə müraciət edilən zaman tərəf hüquqi yardım           

almaq üçün vəkil xidmətindən istifadə etmək istədikdə, vəkilə xidmət haqqı və vəkilin            

çəkdiyi sair xərcləri ödəməlidir. Həmçinin məhkəməyə müraciət üçün ödənilən dövlət          

rüsumu, müxtəlif sənədlərin hazırlanması zamanı çəkilən xərclər də məhkəmə məsrəflərinə          

daxildir. Bir çox hallarda maddi vəziyyətlərinin aşağı olması səbəbindən tərəflər          

məhkəməyə müraciət edə bilmir və mübahisə həll edilməmiş qalır. Mediasiya sitemində isə            

əsas məsrəf mediatora ödəniləcək xidmət haqqdır. 

Mediasiyanın digər bir faydası onun mahiyyət etibarı ilə elastik olması, dispozitiv           

xarakter daşımasıdır. Məhkəmə prosesin sonunda tərəflər üçün məcburi xarakter daşıyan          

1 Kadriye Bakırcı “Alternatif” bir uyuşmazlık çözüm yolu (arabuluculuk) aracılığıyla          

“alternatif” bir iş hukukuna doğru. Türkiye Barolar Birliği Dergisi, 2019, №140, səhifə 357 
2 Resul Kurt İş yargısında “Arabuluculuk”, “Mediation” in Labour Judgement. Türkiye           

Barolar Birliği Dergisi, 2018, №135, səhifə 411. 

qərar qəbul edir, hansı ki, bəzi hallarda bu qərar haqlı tərəfi belə qane etmir. Məhkəmələrin               

qərarı formal xarakter daşıyan sübutlara əsaslanır və məhkəmə prosesi mahiyyət etibarı ilə            

mübarizə xarakterlidir. Yəni hansı tərəf məhkəməyə etibarlı sübut təqdim etsə, o, haqlı            

hesab olunacaq və lehinə qərar qəbul ediləcək. Məhkəmə prosesi müəyyən hallarda həyatın            

reallığına enə bilmir. Belə ki, gerçəklikdə haqlı tərəfin yetəri qədər sübuta və ya bu sübutları               

toplayacaq hüquqi biliyə sahib olmur. Mediasiya prosesində isə mediator hər hansı bir            

məcburi qərar qəbul etmir, əksinə tərəflərin mübahisə ilə bağlı razılığa gəlməsinə şərait            

yaradır ki, onlar barışıq sazişi imzalasınlar. 

Mediasiyanın digər bir üstünlüyü daha rahat və stressiz olmasıdır. Məhkəmə prosessi           

bir çox hallarda aylarla çəkən uzun, stresli və sıxıcı bir proses olduğu halda, mediasiya              

prosesi isə daha dinamik xarakter daşıyır. Belə ki, “Mediasiya haqqında” qanuna əsasən            

mediasiya prosessi 30 günə qədər yekunlaşmalıdır. Tərəflərin razılığı olduqda işin          

mürəkkəbliyi nəzərə alınaraq prosessin müddəti 30 gündən çox olmayaraq uzadıla bilər. 

Praktikada çox rast gəlirik ki, şəxs digər mübahisə tərəfi ilə arasında olan yaxın             

bağların zədələnməsini istəmir, bu səbəbdən yaranmış mübahisə ilə bağlı məhkəməyə          

müraciət etməkdən çəkinir. Məhkəmə şəxslərin keçmişdə etdiyi məsələləri araşdırıb         

ışıqlandırmaqla tərəflər arasında olan münaqişəni daha da dərinləşdirə bilər. Lakin          

mediasiya prosesinin məqsədi tərəflərin zərər görməməsini və tərəflər arasındakı         

münasibətlərə zərər vurmadan əlaqələrin gələcəkdə də davam etməsini təmin etməkdir.          

Dahası mənafeləri arasında yaranmış ziddiyyətləri aradan qaldıraraq onların gələcək üçün          

razılığa gəlməsini təmin edir, bununla da mediasiya hər iki tərəfi də məmnun etmək             

xüsusiyyətini ortaya qoyur.​3 

Mediasiya prosesinin bir üstünlüyü də konfidensiallıq prinsipidir. Bu prinsipə ona          

xidmət edir ki, tərəflər mediatora rahat bir şəkildə baş verənləri, məqsədlərini deyə və             

sübutları ortaya qoya bilərlər, belə ki, tərəflərdən hər hansı birinin mübahisənin həllinə dair             

verdiyi təkliflərin, etdiyi etirafların və ya verdiyi bəyanatların, həmçinin digər məlumatların           

gizliliyi digər tərəf, mediator və işdə iştirak edən digər şəxslər tərəfindən təmin edilir.             

3 Gonca Gülfem Bozdağ Arabuluculuk ve arabuluculuğun ebeveynler arasındakı         

uluslararası ihtilaflarda uygulanabilirliği. Gazi Üniversitesi Hukuk Fakültesi Dergisi, 2016,         

№1, səhifə 110. 

Bundan başqa tərəflər mediasiya prosesi zamanı onlara məlum olan faktları məhkəmə və ya             

başqa mediasiya prosesində açıqlaya və bu faktlara əsaslana, istinad edə bilməz. 

Mediasiya prosessində tərəflərin mediatoru seçmək səlahiyyətinə sahib olması bu         

prosesin üstünlüklərindən biridir. Bundan fərqli olaraq məhkəmə prosessində isə tərəflər          

hakimi və çox az istisna hallar xaricində müraciət ediləcək məhkəməni özləri seçə bilmir.             

Belə ki, məhkəmə sistemində işlər hakimlər arasında kargüzarlıq qaydasında müəyyən          

edilir. Mediasiya prosesində isə istədikləri mediatora müraciət edə bilər, habelə mediasiya           

prosesi başladıqdan sonra tərəflər qarşılıqlı razılaşma əsasında mediatoru başqa mediatorla          

əvəz edə bilər. 

Onu da qeyd edim ki, tərəflərin mübahisə ilə bağlı mediasiyaya müraciət etməsi            

onların eyni mübahisə ilə bağlı məhkəməyə müraciət etməsini məhdudlaşdırmır. Mediasiya          

prosesində nəticə əldə edə bilməyən tərəflər daha sonra ədalət mühakiməsində qanuni           

mənafelərini müdafiə edə bilər. Həmçinin tərəf mediasiyaya müraciət etdiyi vaxtdan iddia           

müddəti dayanır və mediasiya prosesi başa çatdığı andan məhkəməyə müraciət üçün iddia            

müddəti bərpa olunur. 

Mediasiya prosesini məhkəmə sisteminin tərkib hissəsi, ədalət mühakiməsinin        

alternativi kimi nəzərdən keçirmək düzgün deyil. Mediasiya prosesi dövlətin iştirak          

etmədiyi, ədalət mühakiməsindən kənar, ancaq dövlətin nəzarətində, hüquqi normalara         

uyğun bir sistemdir​4​, bu sistemin məqsədi məhkəmə sisteminə dəstək olmaq və onun iş             

yükünü yüngülləşdirməkdir. Mediasiya sisteminin məhkəmələrin iş yükünə ortaq olması         

hakimlərin daha ciddi mübahisələrə vaxt ayırmasına şərait yaradacaq. Bu da öz növbəsində            

cəmiyyət üzvlərinin ciddi hüquq pozmalarla bağlı məhkəməyə müraciət etdikdə daha qısa           

müddətdə nəticə əldə etmələrinə səbəb olacaq.  

Bundan başqa mediasiya prosesi vəkillərin də iş yükünü bir qədər yüngülləşdirəcək.           

MİSAL. İş ortağının öhdəliklərini vaxtında yerinə yetirmədiyi üçün ciddi zərərə məruz           

qalan bir şirkətin hüquqlarını müdafiə edirdik, qarşı tərəf zərəri ödəməkdə maraqlı olsa da,             

müştərimiz qarşı tərəfdən tənasübsüz kompensasiya tələb edirdi. Tələblərinin perspektivli         

olmadığını izah etməyə çalışsaq da, bir yandan müştərimizin üstünə gedib onu itimək də             

istəmirdik. Uzun məhkəmə prosesindən sonra müştərimiz istədiyini tam şəkildə əldə edə           

bilmədi. Mediasiya tətbiq edildikdən sonra bu və ya buna oxşar hallarda vəkillər            

4 Ceylan Şule Şahin. Geleneksel Toplumdan Modern Topluma Alternatif Uyuşmazlık          

Çözümü, İstanbul, XII Levha Yayıncılık, 2009, s. 4. 

müştərilərini mediatora yönləndirə biləcək, tərəfsiz və obyektiv vasitəçinin verdiyi təkliflərə          

daha çox etibar edəcək, bunun nəticəsində mübahisə daha qısa vaxtda həll ediləcək, həm də              

mübahisə mənafeyinə uyğun həll ediləcəyi üçün müştəri vəkildən də məmnun qalacaq. 

Mediasiya sisteminin geləcək perspektivdə cəmiyyət üzvlərinin bir-birilə daha yaxşı         

anlaşmasına şərait yaratmaqla cəmiyyətə böyük fayda verəcək. Belə ki, mediasiya yaranmış           

mübahisəni dərinləşdirmədən, tərəflərin qarşılıqlı razılaşması əsasında həll etməklə onların         

gələcəkdə münaqişəsiz yaşamasına şərait yaradır, yəni mediasiya prosesi sosial barışı təmin           

etmə vasitəsidir. 

Mediasiya prosesinin üstünlükləri barədə ətraflı məlumat verdik. Yuxarıda bəhs         

edilənlər mediasiyanın ideal sistem olması mənasına gəlməməlidir. Təbii ki mediasiya          

prosesində bir sıra çatışmazlıqlar vardır, məsələn “Mediasiya haqqında” qanuna əsasən          

tərəflər kommersiya, ailə, əmək mübahisələri ilə bağlı məhkəməyə müraciət etməzdən öncə           

ilkin mediasiya sessiyasında işirak etmək məcburiyyətindədir. Halsey v. Milton Keynes          

NHS Trust işində (2004), İngiltərə Ali Məhkəməsi hər mübahisənin mediasiyaya uyğun           

olmadığını və tərəflərin mediasiyaya məcbur edilməsinin məhkəməyə müraciət hüququnun,         

həmçinin Avropa İnsan Hüquqları Konvensiyasının 6-cı maddəsinin pozuntusu olduğuna         

qərar vermişdir.​5 Kommersiya və ya ailə mübahisələrinə aid ciddi hüquq pozmalar olduqda            

tərəfin mediatora müraciət etmək öhdəliyinin olması, problemin daha uzun müddət davam           

etməsinə səbəb olacaq, unutmayaq ki, gecikən ədalət ədalət deyil. Buna görə də Azərbaycan             

qanunvericiliyində mübahisənin mahiyyətinə baxılmadan şəxslərin mediasiyaya məcbur       

edilməsini məqbul hesab etmirəm. 

Hesab edirəm ki, mediator hazırlığı prosesi təkmilləşdirilməlidir. “Mediatorların        

hazırlığı və ixtisaslarının artırılması ilə bağlı təlim Qaydası”nın təsdiq edilməsi haqqında           

Azərbaycan Respublikası Nazirlər Kabinetinin Qərarıına əsasən mediasiya dərslərinin saatı         

ən az 48 saat, ixtisasartırma kursları üçün isə ən az 32 saat nəzərdə tutulub. Türkiyədən               

fərqli olaraq Azərbaycanda mediatorların hüquqşunas olma tələbinin olmadığını nəzərə         

alsaq, hüquqşünas olmayan şəxslər üçün qərarda təsbit edilən dərs saatlarının kifayət           

etməyəcəyi qənaətindəyəm. Düşünürəm ki, mediasiya hazırlığını həyata keçirən qurum və          

5 Kadriye Bakırcı “Alternatif” bir uyuşmazlık çözüm yolu (arabuluculuk) aracılığıyla          

“alternatif” bir iş hukukuna doğru. Türkiye Barolar Birliği Dergisi, 2019, №140, səhifə            

366-367 

şəxslər hər bir halda mediator olmağa namizədlərə fərdi yanaşmalı və dərs saatlarını və             

proqramını namizədin bilik səviyyəsinə görə müəyyən etməlidir.  

Beləliklə, mediasiya prosesi məhkəmə sistemindən kənar, dövlətin nəzarətində        

mübahisələrin alternativ həlli yollarından biridir. Mediasiya ölkəmizdə tətbiq edildiyi ilkin          

vaxtlarda çatışmazlıqlar olması gözləniləndir, lakin sonrakı dövrlərdə perspektivli layihə         

olacağını hesab edirəm. Təkmil bir mediasiya sistemi məhkmələrin iş yükünü azaltmağa,           

cəmiyyətdə sosial barışı təmin etməyə şərait yaradan bir vasitə olacaq. 

